
LUFS

Confermà novs trieps
en Engiadina e sin la Mantogna
Sco che l’Uffizi da chatscha e pestga ha communitgà sin sia pa-
gina d’internet la mesemna èn vegnids cumprovads durant l’em-
primamesadad da l’avust 2026 trais novs trieps da lufs en il chan-
tun Grischun.

En l’Engiadina Bassa sin il territori communal da Zernez ha
la surveglianza da chatscha confermà sin fundament d’observa-
ziuns in nov triep da lufs. En quest connex èn vegnids cumpro-
vads almain trais lufs pitschens. Il triep vegn numnà Giarsinom.
Medemamain en l’Engiadina Bassa sin il territori communal da
Scuol èn vegnids observads almain tschintg lufs pitschens.Quest
triep survegn il numMadlain.

Sin la Mantogna han ins pudì confermar dus lufs pitschens
cun agid da cumprovas da traplas fotograficas e cun observaziuns
posteriuras. Il nov triep vegn numnà Mantogna. (cdm/fmr)

SWISS EPIC 2026

Victoria indigena
L’emprima etappa dal Swiss Epic 2026 è stada ier mesemna. Gu-
dagnà ha il team indigen Fadri Barandun da La Punt ed Andrin
Beeli da Sagogn. Cun in temp da 3:30:39.5 han els gudagnà cle-
ramain cun in avantatg da 4:25.3 avant il team cun Fabian Ra-
bensteiner e Casey South.

Quella emprima etappa ha manà sur 83 kilometers e 2650
meters d’autezza. Ella ha cumenzà ed è ida a fin a La Punt-Cha-
mues-ch. La proxima etappa ha lieu oz gievgia. Ella cumenza sin
il Pass dal Bernina e finescha a La Punt-Chamues-ch sur ina lun-
ghezza da 55 kilometers. (rtr/fmr)

Il team dils victurs da l’emprima etappa dal Swiss Epic 2026: Fadri
Barandun ed Andrin Beeli (da san.). FOTO RTR

CUIRA

La citad vul spargnar tar la scola bilingua
La suprastanza da la citad da Cuira ha publitgà sias mesiras da spargn. Sper blers puncts vul ella era spargnar tar la scola bilin-
gua. Las organisaziun che promovan il rumantsch respectivamain il talian n’èn betg cuntentas.

Cuira vul stritgar l’instrucziun rumantscha
sin stgalim superiur. Quella mesira è vegnida
proponida en il rom d’il pachet che vul dis-
tgargiar las finanzas da Cuira. Tut en tut vai
per 16 milliuns francs. Cuira vul d’in maun
spargnar bundant 10milliuns francs e da l’au-
ter maun prender en radund 6milliuns francs
dapli. Uschia duai l’atgna finanziaziun vegnir
rinforzada. En il messadi da 160 paginas al
parlament da Cuira fa la suprastanza propo-
stas nua spargnar, quai tranter auter era en la
furmaziun. Uschia vul la citad stritgar tar las
classas bilinguas. En il futur duai dar be pli
ina empè da duas classas tudestg-talianas per
annada, il rumantsch duai vegnir stritgà dal
tuttafatg sin stgalim superiur ed era las uras
da preparaziun da las scolastas e scolasts pri-
mars duain vegnir abolidas. Quai na spar-
gnassia betg mo daners, mabain simplifitgass
era l’organisaziun da l’urari e dal manaschi da
scola, èsi scrit en il messadi.

Ils plans da la citad preoccupeschan la Pro
Grigioni Italiano (PGI) e l’Uniun Ruman-
tscha Cuira. Tuttas duas organisaziuns han
tramess ina posiziun a la regenza da la citad.
Per l’organisaziun linguistica PGI e per
l’uniun da geniturs Uniun Rumantscha Cui-
ra è quai in affrunt cunter las linguas minori-
taras (guarda boxa).

«Signal preoccupant»
Per la secretaria generala da la PGI Elena Ber-
tossa è la reducziun da la purschida in pass
enavos: «Igl è in signal preoccupant, perquai
ch’i pudess esser in emprim pass en direcziun
d’ina reducziun successiva ed inacceptabla.»
La scola primara bilingua tudestg-taliana sa
chatta en la scola Rheinau, il stgalim superiur
en la scola Giacometti. Per la secretaria gene-
rala è questa purschida in element impurtant
per la preschientscha e l’instrucziun dal talian
en il Grischun. «Quella pussibilitescha a quels
che han ina colliaziun cun il talian da rinfor-
zar quella. Ma surtut è quella purschida per
uffants e famiglias che na discurran betg ta-
lian ina pussaivladad da s’avischinar ad ina da
las trais linguas chantunalas», ha declerà
Elena Bertossa envers l’agentura da novitads
Keystone-SDA.

«Attatga sin la cultura ed identitad»
Per il president da l’Uniun Rumantscha
Cuira Patric Collet èn las mesiras proponi-

das dal parlament da la citad da Cuira in’at-
tatga sin la cultura e l’identitad rumantscha
(guarda boxa). L’instrucziun bilingua tu-
destg-rumantscha sin stgalim primar sa
chatta en la scola Lachen, quella dal stgalim
superiur en la scola Quader. En la primara
vegnan instruidas la mesadad da las lecziuns
per tudestg e l’autramesadad per rumantsch.
Sin il stgalim superiur è la cumpart da las
uras rumantschas momarginala. «Nus avain
ditg tschertgà soluziuns cun la citad e per
fortuna èsi reussì d’almain avair las lecziuns
dad art figurativ en rumantsch», ha explitgà
il president da l’uniun a Keystone-SDA.
Suenter ch’ins ha cumbattì onns a la lunga
per ch’il rumantsch haja dapli preschien-
tscha sin il stgalim superiur, datti uss in pass
enavos. Tenor Patric Collet pudess la propo-
sta per il stgalim superiur pretender ina mi-
dada da la lescha.

Las pretensiuns
Tuttas duas organisaziuns èn sa posiziunadas tar
la citad da Cuira. La PGI ha manà discurs poli-
tics ed ha inscuntrà persunalmain il cussegl da
la citad ch’è responsabel per il dossier. «Nus spe-
rain che Cuira ed il Chantun s’occupian cumi-
naivlamain da la tematica e chattian soluziuns
che na pussibiliteschan betg mo da mantegnair
la purschida existenta, mabain era d’engrondir
vinavant las contribuziuns finanzialas», ha ditg
Elena Bertossa. Patric Collet da l’Uniun Ru-
mantscha Cuira giavischa tranter auter che las
uras da preparaziun per la magistraglia vegnian
mantegnidas: «Sche questa mesira vegniss reali-
sada, fiss la lavur anc main attractiva. Gia oz èsi
difficil da chattar persunas d’instrucziun che
discurran rumantsch.» Oz gievgia preschenta la
citad ses pachet da spargn a las medias. Ils 3 da
settember vegn alura il cussegl communal a
prender posiziun.

«Cuira sco chapitala d’in chantun triling avess ina rolla da model»
L’Uniun Rumantscha Cuira promova la cuminanza e lingua rumantscha en la chapitala grischuna. Ella s’engascha ferm per ina
purschida rumantscha en scola, da la scolina fin il stgalim superiur. Il president da l’uniun Patric Collet è tut auter che cuntent
cun las mesiras da spargn da la citad da Cuira che pertutgan la scola bilingua.

Tge schais Vus sco president da l’Uniun
Rumantscha Cuira davart las mesiras
da spargn?

Patric Collet: Per nus sco uniun e geniturs
pertutgads è quella mesira da spargn in
proxim pass per indeblir la purschida e la
promoziun rumantscha. Cuira sco chapita-
la d’in chantun triling avess atgnamain ina
rolla da model da promover las linguas mi-
noritaras dal Grischun, vul dir il ru-
mantsch e talian.

Tge consequenzas avessi, sch’il rumantsch
vegniss stritgà sin il stgalim superiur?

Actualmain porscha la scola da la citad da
Cuira sin stgalim superiur ina classa ruman-
tscha en la scola Quader. Là vegn instruì il
rom art figurativ per rumantsch ed ils giuve-
nils e las giuvenilas han la pussaivladad da sa
barattar per rumantsch. Per quella pitschna
purschida ha nossa uniun stuì cumbatter
ditg. Sche la citad stritga ussa quella, croda

ina purschida rumantscha senza interrup-
ziuns da la scolina fin l’universitad davent.

Han las mesiras da spargn anc auters effects?

Ina consequenza è era ch’i resta tar la purschi-
da existenta e che quella na vegn en il futur
betg schlargiada. Avant dus onns ha la scola da
Cuira stritgà ina gruppa da duas scolinas bilin-
guas, uschia ch’ella porscha be anc ina gruppa,
nua ch’i vegn instruì sursilvan. Quai è natiral-
main in dischavantatg per ils uffants da tschels
idioms. E da l’auter maun è quella purschida
restrenschida sin 20 uffants. Sche la dumonda
– e quella è pli gronda che la purschida – sur-
passa quel dumber, datti ina contingentaziun
dal rumantsch. Lura èsi d’eruir: Tgi dastga vi-
sitar la scolina rumantscha e tgi betg?

Tge schliaziun dessi tenor Vus per la
purschida bilingua a Cuira?

Forsa stuess il Chantun sustegnair las scolas
bilinguas. Perquai, sche betg en scola – sper
las medias –, nua vegn il rumantsch anc pro-
movì?! Ma quai è ina dumonda politica.

TAVAU

Collisiun tranter auto e posta
La mesemna curt avant las 11.30 ha in automobilist dad 80
onns gì l’intenziun da partir a sanestra da la via Dischma sin la
Promenada en direcziun da Tavau Plaz. El ha survesì il bus da
lingia che charrava en direcziun da Tavau Vitg ed è collidà cun
quel. Quai ha scrit la Polizia chantunala dal Grischun la me-
semna. Tras la collisiun è ina passagiera vegnida blessada gre-
vamain en il bus da lingia, set ulteriuras persunas levamain.
Suenter l’emprim provedimentmedicinal ha il servetsch da sal-
vament da Tavau sgulà la passagiera grev-blessada cun la Rega
a l’ospital chantunal a Cuira. Sco che la Polizia chantunala dal
Grischun ha communitgà, sclerescha ella la raschun exacta per
l’accident. (cdm/fmr)

L’automobilist ha survesì la posta che charrava en direcziun
Tavau Vitg. FOTO POLIZIA CHANTUNALA DAL GRISCHUN

Patric Collet, president da l’Uniun
Rumantscha Cuira. FOTO MAD

Actualmain datti en la scola Quader a Cuira ina purschida tudestg-rumantscha sin il stgalim supe-
riur. Quella vul la citad dentant stritgar per raschuns da spargn. FOTO LIVIA MAUERHOFER/SOMEDIA


